Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Alberto Catalán Higueras jaunak egindako galderaren erantzuna, Foru Diputazioak emana, udal jabetzako ikastetxeetan obrak egiteko laguntzen deialdiari buruzkoa. Galdera argitaratu zen 2016ko otsailaren 26ko 26. Nafarroako Parlamentuko Aldizkari Ofizialean.

Lehendakaria: Ainhoa Aznárez Igarza

ERANTZUNA

Unión del Pueblo Navarro (UPN) parlamentu-taldeak 9-16/PES-00087 informazio-eskaria aurkeztu du. Hona hemen Nafarroako Gobernuko Hezkuntzako kontseilariaren informazioa:

Unibertsitateen eta Hezkuntza Baliabideen zuzendari nagusiaren otsailaren 25eko 98/2016 Ebazpenaren bidez, Nafarroako Foru Komunitateko udal eta kontzejuei diru-laguntzak emateko deialdi bat onetsi zen, Haur Hezkuntzako 2. zikloko eta Lehen Hezkuntzako ikastetxe publikoak eta Lehen Hezkuntzako eta DBHko ikastetxe publiko mistoak hobetu eta birmoldatzeko proiektuak gauzatu ahal ditzaten. Aurreikusita zegoen 2016ko martxoaren 15ean argitaratzea NAOn.

Honako hauek izanen dira finantzatuko diren obrak:

– Ikastetxearen eguneroko funtzionamendu egokia bermatzeko nahitaezko instalazioak izateagatik presako eta nahitaezko esku-hartzea eskatzen dutenak.

– Esparrua eta instalazioak segurtasun arloan indarra duen araudiari egokitzekoak, lehenbailehen egin beharrekoak, ikastetxearen titularra den toki entitateak bere gain ezin har ditzakeenak.

– Energia aurrezteko eta energia-efizientzia hobetzekoak, eraikinarekin inguratzailearekin eta instalazioekin zerikusia dutenak.

